
Thema: Cymreictod
[Cofiwch bod croeso i chi addasu’r eirfa a’r dafodiaith i siwtio’ch ardal.]

Mae sleidiau Ppt wedi eu paratoi i gyd-fynd â’r gwasanaeth ond nid oes rhaid eu defnyddio. 
Sleid 1: Teitl, baner y Ddraig Goch

· Thema ein gwasanaeth heddiw ydy Cymreictod.  
Sleid 2: Rhestr o lwyddiannau

· Ym Mis Chwefror 2013 mi gawson ni fel gwlad benwythnos arbennig o dda ym myd chwaraeon: Enillodd Abertawe gwpan Capital One. Ymestynodd Caerdydd eu mantais ar frig y Bencampwriaeth i wyth pwynt. Aeth Wrecsam drwodd i rownd derfynol Tlws yr FA yn Wembley.
· Llwyddodd Becky James i ddod yn Bencampwraig y Byd mewn dwy gamp ar y trac beicio a hi oedd y person cyntaf o Brydain i ennill pedair medal. Ac fe gurodd Cymru’r Eidal o 26 pwynt i 9 i ennill pum gêm yn olynol oddi cartref ym Mhencampwriaeth y Chwe Gwlad am y tro cyntaf erioed.
· Ydyn Cymreictod ni’n dibynnu ar lwyddiant ym maes chwaraeon?
Sleid 3: Cerdd Harri Web isod

· Ydyn Cymreictod ni’n dibynnu ar ba iaith ydyn ni’n siarad? Dyma eiriau a sgwennwyd gan Harri Webb:

Colli iaith a cholli urddas,
Colli awen, colli barddas;
Colli coron aur cymdeithas
Ac yn eu lle cael bratiaith fas.
Sleid 4: Map o Gymru
· Ydyn Cymreictod ni’n dibynnu ar ble cawson ni’n geni a’n magu?
Dyma fap o Gymru yn dangos y canran ym mhob awdurdod unedol wnaeth ystyried ei hun yn "Gymreig" yn 2006. Yng nghymoedd y De roedd dros 80% o’r boblogaeth yn ystyried eu hunain yn Gymreig, tra yn Aberconwy a Fflint roedd y canran lawr i 40%.
· Mae rhan helaeth o bobl y Cymoedd wedi eu geni a’u magu yng Nghymru, tra bod nifer fawr o bobl yn symud i ardaloedd fel Aberconwy ar ôl iddyn nhw ymddeol. 
Sleid 5: Yma o hyd

· Mae yna gân gan Dafydd Iwan sy’n datgan, Da ni yma o hyd, er gwaethaf pawb a phopeth da ni yma o hyd. Bu farw ein tywysog olaf yn 1282, fe gollon ni’n annibyniaeth fel gwlad rhwng 1536 a 1543 wedi pasio’r deddfau Uno gan Harri VIII; ac am ganrifoedd doedd Cymraeg ddim y dderbyniol – nid yn gyhoeddus, nid mewn ysgolion, nac mewn unrhyw sefydliad. Ond eto, Da ni yma o hyd, er gwaethaf pawb a phopeth da ni yma o hyd.
Sleid 6: Rhan gyntaf y gerdd Hon, yn gorffen...dwedwch i mi.

Sleid 7: Ail ran y gerdd, yn gorffen .....yn cadw sŵn.
Sleid 8: Trydydd rhan y gerdd, angen clicio ar ôl ‘eithafwyr oll’, ac ar ôl ‘..dod drosof fi’

Sleid 9: Geiriau olaf y gerdd.

· Dyma ddwedodd T.H.Parry Williams yn ei gerdd, HON-

Beth yw’r ots gennyf i am Gymru? Damwain a hap
Yw fy mod yn ei libart yn byw. Nid yw hon ar fap

Yn ddim byd ond cilcyn o ddaear mewn cilfach gefn,
Ac yn dipyn o boendod i’r rhai sy’n credu mewn trefn.

A phwy sy’n trigo’n y fangre, dwedwch i mi.

Dim ond gwehilion o boblach? Peidiwch, da chwi

Â chlegar am uned a chenedl a gwlad o hyd;
Mae digon o’r rhain, heb Gymru, i’w cael yn y byd.

Rwyf wedi alaru ers talm ar glywed grwn
Y Cymry bondigrybwyll, yn cadw sŵn.

Mi af am dro, i osgoi eu lleferydd a’i llên, 

Yn ôl i’m cynefin gynt, a’m dychymyg yn drên.

A dyma fi yno. Diolch am fod ar goll
Ymhell o gyffro geiriau’r eithafwyr oll.

Dyma’r Wyddfa a’i chriw; dyma lymder a moelni’r tir;
Dyma’r llyn a’r afon a’r clogwyn; ac, ar fy ngwir,

Dacw’r tŷ lle’m ganed. Ond wele, rhwng llawr a ne’
Mae lleisiau a drychiolaeth ar hyd y lle.

Rwy’n dechrau simsanu braidd; ac meddaf i chwi,
Mae rhyw ysictod fel petai’n dod drosof i;

Ac mi glywaf grafangau Cymru’n dirdynnu fy mron.
Duw a’m gwaredo, ni allaf ddianc rhag hon.

Sleid 10: ‘I thank the Lord I’m Welsh’

· Ydyn ni’n ystyried ein Cymreictod? Ydyn ni’n sylweddoli ein bod ni’n bobl ar wahân, yn sbesial ac yn unigryw? Canodd Cerys Mathews, Every day when I wake up, I thank the Lord I’m Welsh!
· Mae ganddon ni lawer i ddiolch amdano i’r Arglwydd. Dewi yw ein nawddsant, a rhannu neges Iesu Grist oedd ei waith. Ym 1588 cyfrannodd cyfieithiad Cymraeg y Beibl gan William Morgan i achub ein hiaith. Dechreuodd Gruffudd Jones ysgolion Sul oedd nid yn unig yn dysgu am y Beibl ond yn dysgu’r werin i ddarllen ac ysgrifennu yn eu hiaith eu hunain.

Sleid 11: Adnod o Salm 107

· Neges Salm 107 ydy, Diolchwch i'r ARGLWYDD! Mae e mor dda aton ni! Mae ei haelioni yn ddiddiwedd!  Nid damwain a hap ydyn bodolaeth ni yma. Mae yna gynllun a rheswm tu ôl i bob peth. Gobeithio y gwnawn ni i gyd gofio geiriau Cerys Mathew, Every day when I wake up, I thank the Lord I’m Welsh!

Gweddiwn:  Ein Tad, diolch i ti am Gymru’n gwlad. Er nad yw hon ar fap yn ddim byd ond cilcyn o ddaear mewn cilfach gefn, ac yn dipyn o boendod i’r rhai sy’n credu mewn trefn, rydyn ni’n freintiedig iawn i gael byw yma. Diolch am ein mynyddoedd hardd, am ein tiroedd gwyrdd, am ein traethau bendigedig ac am y bobl arbennig rydyn ni’n weld o ddydd i ddydd. Diolch i ti am ein cyd-Gymru. Criw bach ydyn ni o Dduw, ond rydyn ni yma o hyd. Diolch i ti am ein helpu ni i oroesi. Diolch i ti am Feibl yn ein hiaith, diolch i ti am Feibl newydd – beibl.net - ar y we. Diolch i ti am Dewi Sant a ddysgodd ein cyndeidiau am Grist. Ein Tad, helpa ni i ddiolch i ti am yr holl fendithion wyt ti wedi eu rhoi i ni fel cenedl ar hyd y blynyddoedd. Amen. 

